SAN MARTIN AGIRRE HERRI ESKOLA

HEZKUNTZA PROIEKTUA:
Gure eskola publikoa, anitza, elebiduna, demokratikoa da, euskal gizartearen zerbitzura dagoena, gizarte eta kultura mailan bere ingurunean errotua, partaidetzazkoa, ezberdintasunen berdintzailea eta dibertsitateen bateratzailea da.

 KOKAPENA MAPEN BIDEZ:

*Informaziorako telefonoa: 943 76 21 47
*Boni Laskurain 25
NOLA ELDU:

HELBURUAK
1. Hezkuntzarako eskubidea benetan baliatu ahal izatea bermatzea, hori galarazten duten ekonomi eta gizarte-oztopoak edo beste edonolakoak ezabatuz.

2. Elkarbizitza demokratikoa ahalbideratzen duten baloreetan oinarriturik ikasleen nortasuna askatasunean garatzea eta heziketa osatua bultzatzea, besteak beste, gaitasun eta jokaera kritikoa, berdintasuna, zuzentasuna, partaidetza, aniztasunarekiko eta kontzientzi askatasunarekiko begirunea, elkartasuna, gizartearekiko kezka, elkar eramankortasuna eta elkarrenganako begirunea, bai eta giza eskubideen aldeko jarrera ere, sustatuko dituela.

3. Irakasleek eta gurasoek eskolako kudeaketan demokrazia-legez parte hartzeko duten eskubidea gauza dadin sustatzea eta bermatzea.

4. Irakasleen katedra-askatasuna eta gurasoen eskubidea, beren seme-alabentzat nahi duten erlijio irakaskuntza, bermatzea.

5. Kalitatezko irakaskuntza emango dela ziurtatzea, arreta berezia eskainiz irakatsi beharreko edukien balio pedagogikoari eta erabiliko diren metodo-bideen eraginkortasunari, gure inguruneko aurrerapausoak kontutan har ditzaten metodologia aktibo eta malguak sartuz, irakasleei behar duten presta-berrikuntza eskainiz eta ikaslearentzako laguntza psikologikoa eta eskolarra ziurtatuz.

6. Ikasleen jatorrizko ezberdintasunak berdintzeko, maila, etapa, ziklo eta gradu guztietan jardutea.

7. Ikasle guztiek, baldintza beretan, derrigorrezko irakaskuntza-aldia bukatzean bi hizkuntza ofizialen ezagupen praktikoa izango dutela bermatzea, euskararen erabilera bultzatuz eta normalkuntzari lagunduz.

8. Euskal Herriko kide direnez ikasleek duten kultura-nortasuna mamitzen laguntzea, ikasleak beren geografiazko, gizarte-ekonomiazko eta kulturazko ingurunean errotzea bultzatuz.

9. Ikasleengan ohitura intelektualak, lan-teknikak eta jakintza garatzea, jakintza-gai guztiak batera biltzeko moduan.

10. Bakerako, askatasunerako eta herrien arteko lankidetza eta elkartasun ideiak sustatzeko heziketa.

11. Ematen den heziketaren hezkidetasuna ziurtatzea.

12. Irakaskuntzaren edukietan manipulazioak eta ideologiazko doktrinatzera bideratutako edukiak irakastea baztertzea.

FUNTZIONAMENDUA:
Eskolako funtzionamenduarekin zer ikusia duten gaiak Koordinaketa taldeak bideratzen ditu. Astean behin elkartzen da eta hauek dira bere kideak: Zuzendaria, Ikasketa Burua, Idazkaria eta Haur eta Lehen Hezkuntzako koordinatzaileak.

Irakasleak bi etapetan banatzen dira : Haur eta Lehen Hezkuntza. Etapa bakoitza ziklotan banatuta dago: Haur Hezkuntza bi ziklotan eta Lehen Hezkuntza hiru ziklotan. Ziklo bakoitzak bere koordinatzailea du eta bere etapa osatzen duten arduradunekin koordinatzen da. Bestalde Haur Hezkuntzako 2. zikloa eta Lehen Hezkuntzako 1go zikloak kordinatzeko saio batzuk burutzen dira.

USTROA



 

Hezkuntza Eskaintza:
Haur Hezkuntza:
Gaur egun, ikasleak bi urterekin hasteko aukera dute gure ikastetxean. 


2.Zikloa: lau eta bost urteko gelak 
1. Zikloa: bi eta hiru urteko gelak

Lehen Hezkuntza
3.Zikloa: bosgarren eta seigarren mailako gelak
 
2.Zikloa: hirugarren eta laugarren mailako gelak.
 
1.Zikloa: lehenengo eta bigarren mailako gelak

ORDUTEGIA

Ikasleen ordutegia 
Egun osoak : 9:00 - 12:30 eta 15:00.- 16:30
Egun erdiak: 9:00 - 12:30

Ikastetxearen ordutegia 
Eskola egunetan: 9:00 - 13:30 eta 15:00 - 17:00
Iraila eta Ekainean klase gabeko egunetan eta egun erdikotan: 9:00 - 15:00
HEZKUNTZA BALIABIDEAK 
PERTSONALAK
- Laguntza taldea 

PARTAIDEAK.:
Ikasketa Burua. ( Miren Laborda)
Pedagogía Terapeutikako espezialista (Konsuelo Errasti)
Entzumena eta Hizkuntzako espezialista (Begoña Otsoa-Aizpurua)
Kontsultorea. (Ana San Vicente)

Etorkinak: Susana Aranzabal.

Talde honek Eskolan sor daitezkeen Hezkuntza Premia Bereziko beharrei erantzuna emango die.

- Irakasle Espezialistak

Gure Eskolan tutoreak gain beste irakasle batzuk ere ematen dute klaseak, horiek espezialistak dira eta gai hauek jorratzen dituzte: musika, ingelesa, eta hezkuntza fisikoa. 

Musika: Josune Egidazu, Lurdes Aranburu.
Ingelesa: Marian Hernandez, Susana Aranzabal, Maite Mujika.
Hezkuntza Fisikoa: Xabier Etxabe, Raul Leiba

 EKIPAMENDUKOAK 
Gure Ikastetxeko zenbait gela ekintza berezi batzuk lantzeko erabiltzen dira. Gela horiek honako hauek dira: areto nagusia/psikomotrizitate gela, ingeleseko gela, musika gela, liburutegia, tailerra eta informatika gela

HIZKUNTZA TRATAERA 

Helburuak: 

· Hizkuntza trataera bateratuaren oinarriak ezagutzea. 

· Hizkuntzen lanketa ikuspegi komunikatibotik bideratzea. 

· Hizkuntzen metodologia aztertzea. 

Lan-plana: 

· Hizkuntzen trataera bateratuari buruzko teoria aztertu eta gogoetak jaso. 

· Sekuentzia didaktikoen ezaugarriak landu eta adostu. 

· Sekuentzia didaktikoak prestatu gure praktikari egokituta. 

· Taldeak egindako lanaren berri klaustroari zabaldu eta ekarpenak jaso. 

Ekipoaren osaera eta antolamendua: 

Taldea hizkuntza desberdinetako irakasleekin osatuko da. Ikasturtean zehar Prestakuntza saio batzuetan (asteartetan arratsaldeko 16:30tik 18:30ra) elkartuko dira lanean aritzeko eta ondoren klaustroari egindakoaren berri emango diote. 

Jarraipen- eta ebaluazio-prozesua: 

Taldeak lanaren ebaluaketa egingo du. Alde batetik, prozesuan zehar aurrera jarraitzeko urratsak erabakitzeko eta bestetik, bukaeran helburuen lorpena neurtzeko. 

Ikastetxe mailan taldeak egindako lana ikasturte bukaeran baloratuko da. 

BIZIKIDETZA

1. BIZITZA ETA BIZIKIDETZA OSASUNTSURAKO HEZI. 

Helburu zehatzak: 

· Hezkuntza Komunitateko kide guztien (irakasleak, ikasleak eta familiak) ongizatea handitzea. 

· Bizikidetzarako, Bakerako eta Bizitzarako Trebetasunerako programak garatzea. 

· Hezkuntzan, ibilbide akademikoaz gain, giza-garapen ibilbidea, pertsonala eta soziala, txertatzea. 

· Bizikidetza onuragarriaren praktikan hezkuntza komunitate osoa inplikatzea (ikasleak, familiak, irakasleak eta administrazio eta zerbitzuetako langileak). 

· Bizitza eta bizikidetza osasungarrirako estrategiak eta tresnak ezagutu eta praktikan jartzea. 

· Filosofia inklusiboa aztertu eta baloratu: oinarrian dituen balioak; prozesuak, epeak, estrategiak eta behar diren erremintak gizarte inklusiboa eraikitzeko. 

Edukiak: 

· Hezkuntza-komunitateko bizikidetzaren eta behar diren gaitasunen diagnostikoa eta azterketa. Hezkuntza-komunitatearen egonezinaren zergatiei antzematea, eta arazoei aurre egiteko proposamenak. 

· Bizitza eta bizikidetza onuragarriak: definizioa eta ezaugarriak. Beharrak eta eraikitzeko bideak. Giza-garapena oztopatzen duten sinesmen eta estereotipoak 

· Pertsonaren garapen osasungarria: prozesu etengabe, mailakatu eta propio bezala.Norberaren kudeaketa: zaintza pertsonala, norberaren ezagutza, norberaren erregulazioa eta emozioaren eta sentipenen kudeaketa. Pentsamendu kritiko eta sortzailea. Norberaren erabakiak hartzea. 

· Bizikidetza eta pertsonen arteko harremanak: harremanak enpatia eta asertibitatearen bitartez kudeatzea. Gatazkak, potentzialtasuna eta horiei ekiteko era sortzailea. 

· Ikastetxea, bizitza duineko esparrua ikasle guztientzat 

· Bizitzarako ohitura onuragarriak hartzea bultzatzen duten hezkuntza praktikak. Estrategiak eta erremintak. 

Metodologia: Metodologia-proposamenak barne hartzen ditu bai talde-lanak eta eztabaidak, bai kontzeptuen azalpen teorikoa, irakurgaietan, bideoetan, eta abarretan oinarrituta. 

Laguntza-langileak: Berritzegunea 

Erabiliko diren materialak: Galdera-sortak, dokumentuak, hausnartzeko jarraibideak, Index-a, eta jorratu beharreko gaiei eta lortu beharreko helburuei egokitzen zaizkien zenbait tresna. 

2. ELKARBIZITZARAKO ESTRATEGIAK LEHEN HEZKUNTZAN 

Edukiak: 

· Adituek gai honen inguruan diotena ezagutu, aztertu eta eztabaidatu. 

· Gure gaur eguneko egoera aztertu: arrazoiak eta ondorioak. 

· Egoera hau hobetzen joateko erabakiak hartu. 

Helburuak: 

· Elkarbizitzarako, eskolako agente guztion paperak duen garrantziaz jabetzea. 

· Elkarbizitzarako estrategiak ezagutu eta aztertzea. 

· Gure ikastetxerako plangintza bat osatzen hastea. 

Egutegia eta ordutegiak: 

Lehen Hezkuntzako taldeak Prestakuntzako 15 saio erabiliko ditu asteartetan arratsaldeko 16:30tik 18:30ra lan hau burutzeko. 

Zein irakasle-talderi eragiten dion: Lehen Hezkuntzako irakasle taldeari. 

Kanpoko agenteak: Berritzeguneko laguntza izatea espero dugu. Lana aurrera eramaterakoan eta sortzen diren beharren arabera, aditu baten aholkularitza ere eskatzea erabakiko da. 

Balorazio prozesua: 

Hasierakoa: Gure egoera aztertuz eta behar eta asmoak jakiteko. 

Tartekoa: Egindako lana aztertzeko eta jarraitu beharreko urratsak markatzeko iradokizunak eginez. Horretarako, gidoia erabiliko da. 

Bukaerakoa:Ikasturte amaieran urteko lana aztertuko da, honako puntu hauek aipatuz: 

· Finkatutako helburuak eta lorpen maila. 

· Planteatutako ekintzak eta lorpen maila. 

· Sortutako materiala. 

· Ikastetxeko plangintzan aplikatzeko posibilitatea. 

IRAKASLEEN FORMAKUNTZA. 

Proiektuaren justifikazioa: 

Kalitatezko hezkuntza eskaintzeko bidean ezin bestekoa da irakasleen etengabeko prestakuntza. Asko dira prestakuntza honek bete behar dituen eremuak baina beti ere gure ikasleak pertsona moduan hezteko helburua galdu gabe. Hau dela eta, aurten geletako antolaketa, bizikidetza eta irakasleen interbentzioaren inguruan lan egitea erabaki dugu. 

Ebaluazio-irizpideak: 

Ekintza bakoitzak bere ebaluaketa propioa izango du. Orokorrean bi ebaluaketa mota burutuko ditugu: prozesuarena eta bukaerakoa. 

INFORMATIKA
Teknologia berriak ezagutzea eta erabiltzea ezinbesteko baldintza da gaur egungo gizartean.
Ikastetxean ekipamendu mistoa dugu, informatikako gela berezia alde batetik eta, bestetik, ikasgeletan, irakasleen gelan, laguntza geletan eta liburutegian banatutako baliabideak.

Haur Hezkuntzako ikasleek gelan duten ordenagailuan teklatua eta saguaren erabileran ohitzen trebatzen dira poliki-poliki eta beraien adinera egokitutako programen bidez beste gai batzuk lantzeko aukera izaten dute. Lehen Hezkuntzako ikasleek geletako ordenagaluen erabileraz gain, informatika gela era erabiltzen dute. Lehen zikloko ikasleak astean behin joaten dira aplikazio desberdinak lantzera bertan. Bigarren eta hirugarren zikloetakoak sarriago joaten dira, aurrez sortutako aplikazioak lantzeko edo lanetarako testu prozesadorea erabiltzeko.

INGELESA
Gure eskolako ikasleak 4 urterekin, Haur Hezkuntzan, ingelera ikasten hasten dira. Haur eta Lehen Hezkuntzan zehar atzerriko hizkuntza ikasteko hautatutako curriculum edukien inguruan proiektuak eta jarduerak egiten dituzte.

1. INGELESA GOIZTIARRAREN EZARPENA.(4-8). JARRAIPENA 

Ikasleekin lortzeko helburuak: 

1. Adin honetako ikaslearen ideia, esperientzia eta interesekin zer ikusia izan dezaten mezu eskuragarri eta esanguratsuak, berauen kultur balioa aintzat hartuz, ulertzea (hara nola rhymes, chants, ipuin, deskribapen, narrazio, instrukzio eta abar). 

2. Ikasgelan eta gizarteko komunikabideetan mezu ezberdinak interpretatzeko, erabili ohi diren espresio baliabideak hizkuntzakoak zein bestelakoak erabiltzea. 

3. Atzerri hizkuntzako saioetan ikasgelako kideen artean sor daitekeen hizkuntza dinamika eraginkorrean, arauak errespetatuz, era aktiboan eskuhartzea. 

4. Erabilera desberdineko jarrera positiboa erakutsiz, atzerri hizkuntzari buruzko interesa eta ezagutu nahia erakustea. 

Helburu hauek lortzeko Eusko Jaurlaritzak sortutako proiektua aurrera eramaten ari gara ingelesa goiztiarraren ezarpenerako. Proiektu honetan erabiltzen diren materialak: abestiak, ahozko ekintzak, jolasak, eskulanak, ipuinarekin lotutako produkzioak ikasleak etxera eramateko... eta abar urtero aztertzen ditugu eta komenigarria ikusten bada aldaketak eta moldaketak egiten dira. Hau egiteko Formakuntzako saio batzuk erabiltzen dira. 

2. INGELESAREN GARAPENA ARLOETAKO CURRÍCULUM-EDUKIAK IKASIZ ( 8 
 12 urte)JARRAIPENA 

- Egitarauaren aplikazioa Lehen Hezkuntzako bigarren zikloan (3. mailan) hastea, edo haren aplikazioa Lehen Hezkuntzako 6. mailan osatzea. 

- Ingelesa hasierako urteetan (4-8) irakasteko egitaraua ezarririk edukitzea, 2001eko apirilaren 9ko Aginduan (EHAA, 2001eko apirilaren 26koa, osteguna) adierazten diren baldintzekin bat etorriz. 

-Idatzizko konpromisoa, partaideek sinatua eta ikastetxeko zuzendariak ontzat emana, zeinetan erasoko baita egitaraurako gertutzen diren materialak ikasleekin erabiliko direla. 

Ikastetxe mailan taldeak egindako lana ikasturte bukaeran baloratuko da. 

PROIEKTUAK HAUR HEZKUNTZAN
Azken urte hauetan Haur Hezkuntzako geletan korriente eraikitzaileen ildotik lanean ari gara. Filosofia hau irakurketa-idazketa, matematika, ingurunearen ezaguera eta eguneroko ikasketetan erabiltzen dugu.

Haurrek beraien ikasketa sistemak eraikitzeko jarraitzen duten prozesua hartzen dugu ardatz bezala. Garapen honetan argi izan behar dugu ume bakoitza ezberdina dela eta, beraz, bakoitza dagoen mailatik abiatu beharko garela, bere erritmoa errespetatuz.

Garrantzi handia dauka ikaslekoaren arteko elkareraginak ere, horregatik beraien arteko elkarlaguntza bultzatzen ahalegintzen gara.

Asmo hauek gauzatzeko 
Proiektuen Metodogia
-rekin lan egiten dugu.

1. IRAKASLEEN INTERBENTZIOA PROIEKTUEN LANKETAN

Helburuak:

· Teoria eraikitzailea hobeto ezagutzea.

· Proiektuekin lanean jarraitzea.

· Irakasleen interbentziorako estrategiak lantzea.

· Irakasleen artean lan egiteko era adostea.

Lan-plana:

Helburu hauek lortzeko ondoko jarduerak burutuko ditugu: 

· Beste ikastetxeetan egindako lanak ezagutu eta elkar trukatu. 

· Teorian eta praktikan sakondu ( Tutoritzapeko Prestakuntza) 

· Egindako proiektuak idatziz jasotzen jarraitu. 

· Gelan lantzen ditugun proiektuak besteekin komunean jarri eta ondorioak atera. Elkarlanean aritzea. 

· Irakasleok gelan izan behar ditugun interbentzioak aztertu. 

· Gurasoen inplikazioa handitzen joateko estrategiak jorratu. 

Ekipoaren osaera eta antolamendua: 

Proiektu honetan Haur Hezkuntzako irakasleek parte hartuko dute eta lana aurrera eramateko formakuntza saio batzuk erabiliko dituzte, astearteetan arratsaldeko 16:30tik 18:30ra. 

Horretaz gain praktika geletan landuko da eta maila bakoitzeko koordinaketa saioetan ere garatuko da. 

Jarraipen- eta ebaluazio-prozesua: 

Hasierakoa: Egungo egoera aztertuz, gai bakoitzaren hasieran. 

Tartekoa: Hiruhileko bakoitzaren bukaeran, egindako lana aztertzeko eta hurrengo hiruhileko edo ikasturterako iradokizunak eginez. Horretarako, gidoia erabiliko da. Bukaerakoa: Ikasturte amaieran urteko lana aztertuko da, honako puntu hauek aipatuz: 

· Finkatutako helburuak eta lorpen maila. 

· Planteatutako ekintzak eta lorpen maila. 

· Sortutako materiala. 

· Ikastetxeko plangintzan aplikatzeko posibilitatea. 

Ikastetxe mailan taldeak egindako lana ikasturte bukaeran baloratuko da. 

2. TUTORITZAPEKO PLANGINTZA 

Edukiak: 

Proiektuen inguruko metodologia: 

· Planteamendua adin desberdinetan 

· Irakasleen papera 

· Planifikazioa 

· Ebaluaketa 

Txokoen funtzionamenduaren azterketa: 

· Espazioak 

· Materialak 

· Helburuak 

· Lan proposamenak 

Psikomotrizitatearen lanketa: 

· Oinarri teorikoak 

· Antolaketa 

· Interbentzioa 

· Balorapena eta ondorioak 

Helburuak: 

· Antzuolako herri eskolako lan egiteko era hobeto ezagutzea. 

· Bertan ikusi eta ikasitakoarekin gure praktika hobetzea. 

Egutegia eta ordutegiak: 

Gure ikastetxeko hiru irakaslek aste bete ( Azaroaren 28-tik Abenduaren 2ra) joango dira Antzuolako herri eskolara. Goizetan 9-retatik 12:30etara behaketa saioak izango dira Haur Hezkuntzako geletan eta arratsalde batzutan 14:30tatik 16:30ra bilerak ikastetxeko koordinatzailearekin. 

Zein irakasle-talderi eragiten dion: Tutoritzapeko formakuntza jasoko duten irakasleek Haur Hezkuntzako kideei zabalduko diete ikusi eta ikasitakoa, beraz plangintza honek Haur Hezkuntza osoan eragina izatea nahi dugu. 

Kanpoko agenteak: 

Tutoritzapeko plangintza hau Antzuolako herri eskolan burutuko dugu. 

Balorazio prozesua: 

Tutoritzapeko plangintza bukatu ondoren egingo da.

HIZKUNTZA NORMALKUNTZARAKO PROIEKTUA

San Martin Ikastetxea 1.997/98 ikasturtetik hona Eusko Jaurlaritzak bultzatutako Hizkuntza Normalkuntzako Proiektuan lanean ari da eta hau bere Hezkuntza Proiektuko ardatz nagusietariko bat da.

Proiektu honekin lortu nahi dena zera da: Euskara izan dadila irakaskuntza sistemaren berezko hizkuntza, eskola hizkuntza zein komunikazio hizkuntza alegia, bai ohiko irakats hizkuntza gisa zein irakats ekintzak ez direnetan ere.

Helburu hau lortzeko Batzorde bat dago eratuta eta hainbat jarduera antolatzen dira ikasturtero euskararen ikasketa eta erabilera suspertzeko. Aipamen berezi bat Eskola Irratiari egingo diogu. Irratia talde dinamika bultzatzeko eta beste hainbat helburu pedagogiko lortzeko ere tresna baliagarria izaten da. Astero maila bateko ikastalde batek emititzen du. Emanaldiak ostiraletan izaten dira: 12:00, 13:15 eta 15:15etan.

ZERBITZUAK:

-Garraioa: 

 Eskolan bi motatako garraioak ditugu: 

· Goizekoa eta arratsaldekoa Eusko Jaurlaritzak jarritakoak dira. Hiru lineaz osatuta dago: Olatik, Osintxutik eta Elgetatik datozenak. Olako autobusak bi buelta ematen ditu. Lehenengo bueltan etortzen diren ikasleak zaintzaile batekin egongo dira klaseak hasi arte. Arratsaldean gauza bera egiten da bigarren bueltan joaten direnekin.

· Eguerdiko garraioa Guraso Elkarteak gestionatzen du eta erabiltzeko hilero 23€ ordaindu behar da. 

Autobus bakoitza zaintzaile baten ardurapean dago.

-Jangela:
Gure Ikastetxeak jangela zerbitzua eskaintzen die ikasle guztiei ikasturtean zehar. Jantokia eta sukaldea beste eraikuntza baten kokatuta daude eta eguerdiro 3 urtetik gorako ikasleak bertara joaten dira zaintzaileekin. 2 urteko umeei janaria ikastetxean horretarako prestatutako espazio baten ematen zaie.

Eusko Jaurlaritzak garraioa erabiltzeko eskubidea daukaten ikasleei diru laguntza bat luzatzen die eta horregatik bi motako kuotak ordaintzen dira.

Garraiatuak: 57:00 € hilero
Ez garraiatuak: 61:00 € hilero

Egun solteetan zerbitzua erabiltzeko aukera dago aurreko egunean Tutorearen eta Jangelako Arduradunaren jakinean jarri ondoren.

Egun solteak: 5,50 € egun bakoitzeko

Menu bereziak eskaintzen dira behar duten ikasleentzako (zeliakoak, diabetikoak, musulmanak...)

-Harrera:
San Martin Ikastetxeak Harrera zerbitzua, 2 eta 8 urte bitarteko ikasleentzat, eskaintzen du. 

· EGUTEGIA: Urte osoa, abuztua izan ezik  

· ORDUTEGIA: Hiru txanda daude: 

· 1. txanda: goizeko 7etatik 9etara. 

· 2. txanda: eguerdiko 12:30etatik 3retara. 

· 3. txanda : arratsaldeko 4:30etatik 6:30etara. 

Ikasleek aukera izango dute txanda batean, bitan, hiruretan edo egun solteetan zerbitzua erabiltzeko. Hilean kuota bat izango da txanda bakoitzeko.

· KOBROAK: 

· Txanda bat: 55€ 

· Bi txanda: 90 € 

· Hiru txanda 125€ 

· Egun solteak: 5,50€

-Oporretako Harrera zerbitzua:
Opor garaitan zabalik egongo da eta hauek  izango dira aurtengo egutegi , ordutegi eta kuotak.
Egutegia:
-         Gabonetako oporretan:
o       Abenduaren 26, 29 eta 30ean.
o       Urtarrilaren 2 eta 5ean.
-         Aste Santuko oporretan: 
o       Apirilaren 6, 7, 8 14, 15,16 eta17an
-         Udako Oporretan:
o       Ekainaren 24, 25, 26, 29 eta30.
o       Uztaila osoa.
Ordutegia:
Opor garaitan ordutegia goizeko 07:00etatik arratsaldeko 15:00etara izango da.
Kuotak:
- Aste bete (5 egun) eta egunean 2 ordu; 20 €.
- Aste bete (5 egun) eta eguneko 4 ordu; 40 €.
- Aste bete (5 egun) eta eguneko 6 ordu; 55 €.
- Aste bete (5 egun) eta eguneko 8 ordu; 70 €.
Hau izango da gutxieneko erreferentzia nagusia, egun gehiago izatekotan proportzionalki kobratuko zaizue.
Zerbitzu hau erabili behar baldin baduzue aldez aurretik izena ematea beharrezkoa da.  
IKASTE- IRAKASTE PROZESUA

Kanpotik ikusita, Bergarako San Martin Herri Eskolaren egitura guztiz tradizionala ematen du. Baina behin barrura sartuta eta ikastetxeko dinamika ikusita, berehala konturatu naiz gauzak ez direla nik  pentsatzen nituen moduan. 

Azken urteotan, ikasle berri dezente etorri dira, eta horrekin batera ikastetxearen ideologia eta metodologia asko berritu da.  

Esan dezakegu, Bergarako San Martin Herri Eskolan bultzatzen den ikaste-irakaste prozesua, ikaskuntza esanguratsuan oinarritzen dela. Esan beharra daukat, irakasle guztiek ez dutela berdin jarduten. Egon naizen irakasle ezberdinekin, antzeman dut, oraindik, irakasle nagusienek ikuspegi tradizionalista bat agerian uzten dutela. Dirudienez, urte asko daramatzaten irakasleek eduki kontzeptuali dagokionez, irakasle berriek baino jakinduria handiagoa dutela, baina pertsonaren garapenari eta integrazioari dagokionez, irakasle berriak askoz ere gehiago dakite.

Orokorrean esan daiteke, Lehen Hezkuntzan ikaste esanguratsua dela oinarria nahiz eta testu liburuak erabiltzen diren, hauek ez baitira heziketaren ardatza. Izan ere, ikaste-irakaste prozesu horretan zailtasunak edota bestelakoak egon ezkero, HPB-ak dituztenekin gertatzen den bezala, irakasleak testu-liburuetatik irten eta beste zenbait baliabide erabiliz azaltzen saiatzen dira, betiere ikasleen beharrei erantzunez. Baina gauza batzuk ikasteko oraindik ere era memoristikoa erabiltzen dute, adbz: Espainiako mapa politikoa ikasterako orduan.

Lehen Hezkuntzan, haurrak bata bestearen ondoan kokatuta egoten dira, lauko taldetan hain zuzen ere. Arazoak dituzten ikasleak, ikasle langile eta azkarrenen ondoan eta irakasletik gertu kokatuta daude, ikasle zein irakasleen laguntza jaso ahal izateko. 

Lanak nahiz eta indibidualki egin gehienetan, elkar laguntzeko aukera zabalik daukate eta zuzendu, talde handitan zuzentzen dute. Orokorrean, ikasleen artean eta ikasle-irakasleen artean harreman paregabea dago eta elkarri asko laguntzen dira, denek besteetatik asko ikasiz, bai ikasleak beste ikasleengatik, baita ikasleak irakasleengatik eta baita irakasleak ikasleengatik. 

Beste alde batetik, ikasleen guraso gehienak erdaldunak edo beste herrialde batzuetakoak dira eta horren ondorioz gehienak erdaraz mintzatzen dira, beraz  euskararen aldetik haurren gainean egotea eskatzen du, gure hizkuntza euskara dela behin eta berriz errepikatuz. Hala ere, ez zaie behartzen eskolatik kanpo euskaraz egiten, ordea, aholkatu bai. 

Nire tutorea, Joxerra da eta  berak 5-b.mailako neska-mutikoen  tutore izatez aparte, 5-c taldekoei Erdara eta Gorputz Hezkuntza ere ematen die.

Joxerrak ez ditu liburuak bakarrik erabiltzen, egia da liburuetako ariketak egiten dituztela ikasleek baina ulermen arazo bat egonez gero, liburuko adibideetatik irten eta imajinazioa erabiliz, errealitateko egoerekin loturak egiten ditu errazago ulertzeko. Beraz, ez du metodologia memoristikoa erabiltzen, izan ere metodologia mota hau erabiltzen bagenu ikasleek arazo asko izango lituzkete ikaste-irakaste prozesuan aurrera jarraitzeko. Joxerrak, adibideen bitartez ikasleen errealitatearekin loturak egiten saiatzen da, eta ikusi izan dudan moduan, haurrek askoz ere errazago ulertzen dituzte gauzak modu honetara, zentzua aurkitzen baitiote irakaslearen azalpenari. Beraz, esan daiteke, irakasle eta ikasleen artean dagoen distantzia hori, Joxerrak txikitu egiten duela eta hori, ikasleek asko eskertzen dute. Izan ere, ulertzen ez dutenean, ez dute galdetzeko beldurrik edota hanka sartzeko beldurrik. Batzuetan, aho zabalik gelditzen naiz Joxerrak  duen imajinazioagatik, gauzen arteko loturak egiteko erraztasun handia baitu.

Aipatu beharra dut, irakasle guztiek haurren aurrezagutzak ezagutu eta kontutan hartzen dituztela. Irakasleak goxotasunez tratatzen dituzte ikasleak, klasean giro paregabea sortuz. Eskola honetan ez dago inolako arazo handirik, soilik ikasle batzuen jarrera desegokia, baina horrelako gauzak, Eskola guztietan gertatzen dira. Hala ere, orokorrean, asko harritu nau ikasleen jarrera, nik uste nuena baino zentzudunagoak direlako, ikastetxera joan aurretik, askoz ere bihurriagoak izango zirela uste bainuen.

Ikasle-irakasle harreman estu horrek, haurren auto-estiman eta auto-kontzeptuan eragin handia du, ikasleak edozein gauza egiteko gai ikusten dutelako beraien burua, irakasleek gauza positiboak transmititzen dizkietelako. Ondorioz, haurren motibazioa piztu egiten da eta  baita ikasteko gogoa ere.

Baliabideen aldetik,  ondo preparatua dago Eskola. Esan beharra daukat Gorputz Hezkuntzako klaseak emateko aterpe bat egotea komenigarria izango litzatekeela, zeren eta euria egiten badu oso leku mugatua baitago klasea emateko. Baina orokorrean ondo dagoela iruditzen zait baliabideen aldetik

Azkenik, aipatu beharra dut irakasle bakoitzak ebaluatzeko era bat duela baina hala ere, irakasle denek, jarrerari, errespetuari, esfortzuari … garrantzia handia ematen diete. 

Laburbilduz, esan dezakegu, nahiz eta itxuraz ikastetxe tradizionalista izan, ez dela horrela eta tradizionaltasun hori momentu puntualetan bakarrik agertzen dela. Gainera, ikastetxe hau gutxika modernizatzen ari da, gizarte berriari egokituz. Beraz, ikastetxe honek duen Hezkuntza Proiektua eraberritzen eta moldatzen doa denbora aurrera pasatu ahala.

Ni irakaslea izango banintz, proiektuetan lan handiagoa egitea gustatuko litzaidake, oraindik ez baitute proiektuetan lan askorik egiten. Hala ere, irakasle batek esan zidanez, gutxika gero eta proiektu gehiago egiten hasiko dira. Horrez gain, taldekatze ezegonkorrak jarriko nituzke klase guztietan, horrela denok denekin lan egiten ikasiko baitzuten. Irakasle tradizionalista horiei, ikasten ari garen metodologia azaltzea gustatuko litzaidake, ikaslea ikaste-irakaste prozesuan ardatza izan behar dela aipatuz, eta baita beste hainbat gauza ere azalduz.

